
KRIMINOLOGIK VA HUQUQIY JIHATLARI 
 
For citation: Mirkhamidov Mirmansur Mirshakhidovich. CONCEPT, ESSENCE, AS WELL AS 
CRIMINOLOGICAL AND LEGAL ASPECTS OF ORGANIZED CRIME. Journal of Law 
Research. 2026, 11 vol., issue 8. 

ANNOTATSIYA 

Maqolada uyushgan jinoyatchilikning zamonaviy tushunchasi, ijtimoiy-huquqiy va kriminologik 
mohiyati hamda uning kibermakon va transchegaraviy muhitdagi transformatsion xususiyatlari 
kompleks tahlil qilingan. Doktrinal qarashlarning qiyosiy tahlili asosida pozitiv jinoyat huquqi  va 
akademik kriminologiya o‘rtasidagi metodologik va kollizion muammolar ochib berilgan. Tadqiqot 
natijasida uyushgan jinoyatchilikning ierarxik bo‘ysunuv, yuqori darajadagi konspiratsiya, 
korrupsiyaviy himoya, kripto-aktivlardan foydalanish va jinoiy kapitalni legallashtirish kabi 
fundamental belgilarini tizimlashtiruvchi mualliflik konseptual ta’rifi ishlab chiqilgan. Mazkur 
nazariy-amaliy model tezkor-qidiruv faoliyati sub’ektlari uchun jinoiy tuzilmalarni dezintegratsiya 
qilish va ularga qarshi kurashish strategiyasini takomillashtirishga xizmat qiladi. 
Kalit so‘zlar: uyushgan jinoyatchilik, kriminologik tavsif, ierarxik tuzilma, transchegaraviy 
jinoyatchilik, kibermakon, texnologik konspiratsiya, korrupsiyaviy aloqalar, noqonuniy daromadlarni 
legallashtirish, jinoyat, kodeks, uyushgan guruh, jinoiy professionalizm, dezintegratsiya, tezkor-
qidiruv faoliyati  
 

Мирхамидов Мирмансур Миршахидович, 
Самостоятельный соискатель Академии Министерства 

ПОНЯТИЕ, СУЩНОСТЬ, А ТАКЖЕ КРИМИНОЛОГИЧЕСКИЕ И ПРАВОВЫЕ 

АСПЕКТЫ ОРГАНИЗОВАННОЙ ПРЕСТУПНОСТИ 
АННОТАЦИЯ 

В статье проведен комплексный анализ современного понятия, социально-правовой и 
криминологической сущности организованной преступности, а также ее трансформационных 
особенностей в киберпространстве и трансграничной среде. На основе сравнительного 
анализа доктринальных взглядов выявлены методологические и коллизионные проблемы 
между позитивным уголовным правом и академической криминологией. В результате 
исследования разработана авторская концептуальная дефиниция, систематизирующая такие 
фундаментальные признаки организованной преступности, как иерархическое подчинение, 

mailto:mirxamidovmirmansur@gmail.com

высокий уровень конспирации, коррупционная защита, использование криптоактивов и 
легализация преступного капитала. Данная теоретико-практическая модель служит научно-
методической основой для субъектов оперативно-розыскной деятельности по дезинтеграции 
преступных структур и совершенствованию стратегии борьбы с ними. 
Ключевые слова: организованная преступность, криминологическая характеристика, 

Zamonaviy sharoitda uyushgan jinoyatchilik nafaqat alohida olingan davlatlarning ichki va 
jamoat xavfsizligi, balki global barqarorlik va suverenitetga tahdid soluvchi eng murakkab, tizimli va 
transchegaraviy ijtimoiy-huquqiy fenomenlardan biriga aylandi. Ushbu jinoiy hodisa o‘zining 
moslashuvchanligi, qat’iy ierarxik tuzilishi, ulkan moliyaviy imkoniyatlari, yashirin mexanizmlari 
hamda zamonaviy raqamli texnologiyalarni xususan, axborot-kommunikatsiya va kibermakon 
imkoniyatlarini tezkor o‘zlashtirishi bilan an’anaviy jinoyatchilik shakllaridan keskin ajralib turadi. 

Uyushgan jinoyatchilik oddiy jinoyat-huquqiy normalarni buzish doirasidan allaqachon 
chiqib ketgan. U iqtisodiyotning yashirin va sun’iy sektorlarini shakllantiradi, korrupsiyaviy 
aloqalarni chuqurlashtiradi, jamiyatning axloqiy-huquqiy asoslariga va davlat institutlarining normal 
faoliyat yuritishiga sezilarli putur yetkazadi. 

Uyushgan jinoyatchilikning jamiyat tinchligi va qonun ustuvorligiga solayotgan xavfi davlat 
darajasida alohida e’tiborda turmoqda. Xususan, 2026 yil 12 mart kuni Prezident huzurida Uyushgan 
jinoyatchilikka qarshi kurashni kuchaytirish masalasi muhokama qilindi. Unda Prezident Shavkat 
Mirziyoev tomonidan uyushgan guruhlar tomonidan jamiyatda yurish-turish qoidalarini ochiqchasiga 
mensimasdan, o‘zini qonundan ustun qo‘yib, bezorilik jinoyatlarini sodir etganligi yoki bezorilik 
jinoyatining og‘ir shakllaridan biri – o‘qotar qurolni namoyish qilib yoki uni qo‘llab hamda takroran 
sodir etganligi, shuningdek, jamoat tartibini saqlash vazifasini bajarib turgan hokimiyat vakiliga 
qarshilik ko‘rsatgan holda sodir etilganlik uchun jazo choralari bugungi kunda yetarli ta’sir kuchiga 
ega emasligi alohida ta’kidlandi [1]. 

mailto:mirxamidovmirmansur@gmail.com

Davlat rahbarining ushbu dasturiy vazifalari uyushgan jinoyatchilikka, xususan, uning 
zo‘ravonlik va namoyishkorona tus olgan shakllariga qarshi kurashishda nafaqat huquqni qo‘llash 
amaliyotini, balki jinoyat-huquqiy normalar hamda kriminologik yondashuvlarni ham chuqur qayta 
ko‘rib chiqish va takomillashtirish zarurligini ko‘rsatadi. 

Ma’lumki, mamlakatimizda aynan uyushgan jinoyatchilikka qarshi kurash borasida zarur 
choratadbirlar amalga oshirilmoqda va shu maqsadda davlat boshqaruv organlari tizimida maxsus 
organlar hamda xizmat sohalari tuzishga alohida e’tibor qaratilgan. Xususan, Ichki ishlar vazirligi va 
prokuratura organlari tizimida uyushgan jinoyatchilik hamda korrupsiyaga qarshi kurashda faoliyat 
ko‘rsatuvchi bo‘lim va bo‘linmalar faoliyat yuritmoqda. Shuningdek, organlarga nafaqat jamoat 
tartibini ta’minlashda, balki uyushgan jinoyatchilikka qarshi kurash bo‘yicha O‘zbekiston 
Respublikasi Prezidenti davlat xavfsizlik xizmati va Davlat xavfsizlik xizmati, shuningdek Adliya 
vazirligi bilan hamkorlik qilish borasida ham zarur vakolatlar berilgan [2, B.105]. 

Uyushgan jinoyatchilikning fundamental-nazariy mohiyati, uning tarkibiy tuzilmasi va o‘ziga 
xos kriminogen belgilari mahalliy hamda xorijiy doktrinada, jumladan, yetakchi kriminolog va 
jinoyat-huquqshunos olimlarning ilmiy tadqiqotlarida atroflicha va kompleks tarzda o‘rganilgan. 
Zamonaviy kriminologik nazariya va xalqaro huquqni qo‘llash amaliyotida ushbu ko‘p qirrali 
destruktiv hodisani anglash hamda tasniflash bo‘yicha bir nechta konseptual yondashuvlar 
shakllangan. Xususan, uyushgan jinoyatchilik jamiyatning ijtimoiy-iqtisodiy va siyosiy tizimidagi 
deformatsiyalar oqibatida yuzaga keladigan institutsional ijtimoiy hodisa, jipslashgan jinoiy 
elementlar va ularning ierarxik guruhlari yig‘indisi, davlat institutlari bilan parallel ravishda amal 
qiluvchi latent ijtimoiy-huquqiy munosabatlar tizimi hamda barqaror jinoiy tuzilmalar tomonidan 
tizimli ravishda, professional darajada va daromad hamda hokimiyatga ta’sir o‘tkazish maqsadida 
amalga oshiriladigan maxsus faoliyat turi sifatida talqin qilinadi. 

Shunga qaramay, akademik kriminologiya doktrinasi hamda amaldagi jinoyat 
qonunchiligining normativ-huquqiy bazasi o‘rtasida jiddiy konseptual va metodologik 
nomutanosibliklar saqlanib qolmoqda. Pozitiv jinoyat huquqida asosiy urg‘u jinoiy tuzilmalarning 
formal-tashkiliy shakliga, ya’ni ierarxiya va tashkiliy-tuzilmaviy aloqalarga  berilsa, kriminologiya 
fan sifatida ushbu tushunchaning yashirin iqtisodiy ko‘lami, korrupsiyaviy jipslashuv darajasi va 
ijtimoiy-destruktiv oqibatlariga ustuvor ahamiyat qaratadi.  

Normativ-huquqiy va kriminologik yondashuvlar o‘rtasidagi ushbu uzviy mutanosiblikning 
mavjud emasligi huquqni muhofaza qiluvchi va sud organlari tomonidan jinoiy qilmishlarni ob’ektiv 
va to‘g‘ri malakalashda, uyushgan guruhlar va ularning rahbarlari javobgarligini ta’minlashda, 
shuningdek, ushbu global tahdidga qarshi tizimli va profilaktik kurash strategiyasini samarali amalga 
oshirishda muayyan amaliy va huquqiy muammolarni keltirib chiqarmoqda. 

Ilmiy manbalarda uyushgan jinoyatchilik tushunchasi va uning mohiyati atroflicha tahlil 
qilingan bo‘lib, bu borada A.I.Gurov, V.S.Ovchinskiy, V.M.Atmajitov, shuningdek, mahalliy 
olimlardan A.A.Xamdamov, M.A.Dustov hamda U.R.Nizomiddinxo‘jaevlar tomonidan turli nazariy 
qarashlar ilgari surilgan. 

Xususan, A.I. Gurov uyushgan jinoyatchilikning fundamental belgilari sifatida mustahkam 
boshqaruv tizimining mavjudligi va jinoiy faoliyatning barqaror xususiyatga egaligini alohida 
ko‘rsatib o‘tadi [3,S.156]. O‘z navbatida, V.S. Ovchinskiy zamonaviy sharoitda ushbu fenomenning 
transformatsion jihatlariga e’tibor qaratib, jinoiy tuzilmalar faoliyatining asosini kibermakonga 
ko‘chishi va virtual aloqa kanallaridan foydalanish tashkil etayotganini ta’kidlaydi [4, S.84]. 

Ayrim mualliflarning ta’kidlashicha, uyushgan jinoyatchilik foyda olish maqsadida tashkil 
etilgan o‘zga xos jinoiy sindikad bo‘lib,uni qonuniy biznesdan faqa tmaqsadga erishish usullar iva 
uslublari ajaratib turadi [5, S.574].  

U.R. Nizomiddinxo‘jaevning ta’kidlashicha, uyushgan jinoyatchilik – bu jinoyatchilar 
tomonidan asosan moddiy manfaat  olish maqsadida tashkil etilgan va boshqariladigan, yuqori 
darajada markazlashgan, noqonuniy faoliyat bilan shug‘ullanuvchi transmilliy, milliy yoki mahalliy 
guruhlar to‘plamidir. O‘z navbatida, jinoiy tashkilot yoki jinoiy to‘dani jinoyatchilarning 
hamjamiyati sifatida e’tirof etish mumkin [2, B.105].  

U.R. Nizomiddinxo‘jaev tomonidan ilgari surilgan ushbu ta’rif uyushgan jinoyatchilikning 
bozor modeliga asoslangan iqtisodiy-tashkiliy mohiyatini hamda uning ierarxik tuzilishini aniq 
yoritib berishi bilan muhim nazariy va amaliy ahamiyatga ega. Tadqiqotchining uyushgan jinoiy 
tuzilmalarni yuqori darajada markazlashgan va foyda olishga yo‘naltirilgan “korxona” sifatida 
tavsiflashi hamda ularning transmilliy va mahalliy miqyoslarini ko‘rsatib o‘tishi, jinoiy 
hamjamiyatlarning kriminal-biznes va ijtimoiy-tashkiliy jihatdan transformatsion tabiatini ochib 
berishga xizmat qiladi. 

 Shu bilan birga, ushbu ta’rifda uyushgan jinoyatchilikning fundamental va ajralmas 
belgilaridan biri hisoblangan korrupsiyaviy aloqalar, ya’ni hokimiyat va huquqni muhofaza qiluvchi 
organlar ichiga suqilib kirish omili o‘z aksini topmagan. Bundan tashqari, jinoiy uyushmalarning 
tezkor-qidiruv va kriminologik nuqtai nazaridan o‘ta muhim bo‘lgan konspiratsiya, axborot-logistik 
qarshilik ko‘rsatish hamda noqonuniy daromadlarni legallashtirish kabi kriminal mexanizmi va 
usullari e’tibordan chetda qolganligi ushbu ta’rifning to‘liq konseptual qamrovini muayyan darajada 
cheklaydi. 

A. V. Ovsyannikovning ta’kidlashicha, uyushgan jinoyatchilik alohida shaxsga emas, balki 
a’zolarning kriminal maqsadlari, qobiliyatlari, bilimi va professional ko‘nikmalari birlashgan yagona 
jamoaviy sub’ektga aylanadigan murakkab ijtimoiy hodisa sifatida tavsiflanadi. Bunda jinoiy mehnat 
bo‘linishi yuz beradi va yakka shaxs bajara olmaydigan kriminal maqsadlarga erishish uchun qulay 
sharoit yaratiladi [6, S.25]. 

Mazkur olimning uyushgan jinoyatchilikni alohida individlar yig‘indisi emas, balki 
a’zolarning kriminal salohiyati mujassamlashgan “yagona jamoaviy sub’ekt” va jinoiy mehnat 
bo‘linishiga asoslangan murakkab ijtimoiy hodisa sifatida tavsiflashi tezkor-qidiruv hamda 
kriminologik nazariya uchun juda qimmatli yondashuvdir. Mazkur konsepsiya uyushgan jinoiy 
tuzilmalarning sinergetik samarasini, ya’ni yakka jinoyatchi tomonidan sodir etilishi imkonsiz 
bo‘lgan murakkab jinoyatlarning aynan funksional vazifalar bo‘linishi hamda professional 
ko‘nikmalarning birlashishi hisobiga amalga oshirilishini ilmiy jihatdan aniq asoslab beradi. 

Shu bilan birga, muallifning diqqat e’tibori asosan jinoiy guruhning ichki-tashkiliy tuzilishi 
va sub’ektlashuv jarayoniga qaratilgan bo‘lib, uyushgan jinoyatchilikning tashqi muhit bilan 
buzg‘unchi integratsiyalashuvi nazardan chetda qolgan. Xususan, ushbu yondashuvda uyushgan 
jinoiy tuzilmalarning hokimiyat va huquqni muhofaza qiluvchi organlar bilan korrupsiyaviy 
aloqalari, noqonuniy daromadlarni legallashtirish mexanizmi hamda ular tomonidan ko‘rsatiladigan 
axborot-logistik qarshilik kabi muhim kriminal-siyosiy va tezkor belgilar o‘z ifodasini topmaganligi 
nuqtai nazardan ushbu qarashlarni to‘laqonli determinatsiyaviy ta’rif sifatida qabul qilishni muayyan 
darajada cheklaydi. 

N. F. Kuznesova uyushgan jinoyatchilikni faoliyatning o‘ziga xos maqsadlarida, shuningdek, 
uyushgan guruhlar va jinoiy uyushmalar tuzilishi hamda faoliyat ko‘rsatishining xususiyatlarida 
namoyon bo‘ladigan ijtimoiy va kriminologik hodisa sifatida tushungan  
[7, S.184]. 

N. F. Kuznesova tomonidan uyushgan jinoyatchilikning “ijtimoiy va kriminologik hodisa” 
sifatida talqin qilinishi ushbu murakkab jinoiy-huquqiy va ijtimoiy muammoning mohiyatini chuqur 
va tizimli ochib berishga xizmat qiladi. Olimaning uyushgan jinoyatchilikni shunchaki alohida sodir 
etilgan qonunbuzarliklar majmui emas, balki aniq maqsadga yo‘naltirilgan murakkab ierarxik tuzilma 
va o‘ziga xos funksional xususiyatlarga ega bo‘lgan tizimli hodisa sifatida e’tirof etishi kriminologiya 
fani uchun fundamental ahamiyat kasb etadi. Bunday ilmiy yondashuv uyushgan jinoyatchilikka 
qarshi kurashish jarayonida nafaqat jazo choralarini qo‘llash, balki uning kelib chiqishiga sabab 
bo‘luvchi ijtimoiy-iqtisodiy va destruktiv omillarni tizimli ravishda bartaraf etish hamda huquqni 
muhofaza qilish faoliyatini metodologik jihatdan to‘g‘ri tashkil etish zarurligini ilmiy asoslab beradi. 

Shu bilan birga, ushbu tavsifda uyushgan jinoyatchilikning ijtimoiy-iqtisodiy va kriminologik 
mohiyati, xususan, uning asosiy harakatlantiruvchi kuchi bo‘lgan noqonuniy daromad olish maqsadi 
hamda muayyan tashkiliy-ierarxik tuzilmasi o‘z ifodasini topmagan. Bundan tashqari, jinoiy 
uyushmalarning hokimiyat tuzilmalariga suqilib kirishi ya’ni korrupsiyaviy aloqalari va jinoiy 
daromadlarni legallashtirish kabi global xususiyatlari nazardan chetda qolganligi sababli, ushbu 

yondashuv uyushgan jinoyatchilikni yaxlit ijtimoiy-huquqiy hodisa sifatida to‘liq kamrab olishda 
muayyan darajada torlik qiladi. 

Shuningdek, uyushgan jinoyatchilikning kriminologik tabiatini tadqiq etgan olim Sh.T. 
Ikramovning ta’kidlashicha, mazkur hodisa jinoiy faoliyatni o‘zi uchun asosiy kasb ya’ni tirikchilik 
manbai sifatida tanlagan shaxslar tomonidan barqaror ravishda amalga oshiriladigan tizimli 
harakatlar majmuidir [8, B.132]. Muallif ushbu ta’rif orqali uyushgan jinoyatchilikning nafaqat 
tashkiliy tuzilishiga, balki uning “jinoiy kasbiylik” ya’ni kriminal professionalizm belgisiga urg‘u 
beradi. Bu esa uyushgan jinoyatchilikning ijtimoiy xavflilik darajasi nihoyatda yuqori ekanligini, 
chunki undagi harakatlar tasodifiy emas, balki muayyan ko‘nikma va maxsus tayyorgarlik asosida 
amalga oshirilishini ilmiy jihatdan asoslaydi. 

Olim M.A.Dustovning fikricha bu aniq tashkiliy tuzilma hamda o‘ziga xos xulq-atvor 
qoidalariga ega bo‘lgan jinoiy birlashmalar faoliyatida namoyon bo‘ladigan murakkab ijtimoiy 
hodisadir. Ushbu birlashmalar jamiyat hayotining turli sohalarida noqonuniy daromad olishni asosiy 
maqsad qiladi. Ko‘pincha ular o‘zlarining jinoiy faoliyatini niqoblash va yashirish maqsadida 
hokimiyat, boshqaruv hamda huquqni muhofaza qiluvchi organlar vakillari bilan g‘ayriijtimoiy  
aloqalarni yo‘lga qo‘yadilar [9, B.74]. 

Olim M.A. Dustov tomonidan uyushgan jinoyatchilik hodisasiga berilgan mazkur ta’rif milliy 
va transmilliy kriminologiya nazariyasi uchun yuqori ilmiy va amaliy ahamiyatga ega bo‘lgan 
kompleks yondashuvdir. Muallifning uyushgan jinoyatchilikni nafaqat muayyan qilmishlar majmui, 
balki aniq tashkiliy tuzilma, ichki subkultura (xulq-atvor qoidalari) hamda noqonuniy daromad 
olishga yo‘naltirilgan murakkab ijtimoiy hodisa sifatida tavsiflashi ushbu destruktiv fenomenning 
institutsional va kriminal-iqtisodiy tabiatini puxta ochib berishga xizmat qiladi. 

Shuningdek, olimning ushbu konsepsiyasida jinoiy birlashmalarning hokimiyat, boshqaruv va 
huquqni muhofaza qiluvchi organlar vakillari bilan korrupsiyaviy  aloqalar o‘rnatish hamda o‘z 
faoliyatini yashirishga qaratilgan latent harakatlari alohida e’tirof etilgani tadqiqotning amaliy 
qamrovini yanada mustahkamlaydi. Ushbu ta’rif uyushgan jinoyatchilikning eng xavfli va ajralmas 
xususiyati – davlat tuzilmalariga kirib borish va axborot-siyosiy daxlsizlikka erishish mexanizmini 
to‘g‘ri ko‘rsatib berganligi bilan boshqa ko‘plab tor doiradagi nazariy yondashuvlardan ijobiy ajralib 
turadi hamda unga qarshi kurashishning kompleks tizimini ishlab chiqish uchun mustahkam 
konseptual asos bo‘lib xizmat qiladi. 

Zamonaviy uyushgan jinoyatchilikning fundamental belgilari sifatida quyidagilarni 
klassifikatsiya qilish mumkin, bular, qat’iy ichki intizom va reglamentatsiya, ko‘p bosqichli ierarxik 
vertikal, kommunikatsiya tizimining yuqori darajadagi yopiq xususiyati, ierarxik pog‘onadagi yuqori 
martabali shaxslarga ya’ni tashkilotchilarga so‘zsiz bo‘ysunish hamda muayyan mintaqada faoliyat 
yuritayotgan boshqa jinoiy birlashmalar bilan strategik hamkorlik yoki ta’sir doiralarining 
taqsimlanishidir [6, S.25]. 

Yuqoridagi nazariy qarashlar milliy qonunchilik tizimida ham o‘z ifodasini topgan. 
O‘zbekiston Respublikasi Jinoyat kodeksining 29-moddasida ishtirokchilik masalalari tartibga 
solingan bo‘lib, unda jinoyatni bir guruh shaxslar tomonidan sodir etishning turli shakllari 
kvalifikatsiya qilinadi [10, 29-modda]. Shuni ta’kidlash joizki, qonunchilikda “uyushgan guruh” 
tushunchasi javobgarlikni og‘irlashtiruvchi mustaqil belgi sifatida nazarda tutilgan bo‘lsa-da, 
amaliyotda va nazariyada muayyan kollizion muammolar saqlanib qolmoqda. 

Xususan, “guruh bo‘lib sodir etilgan jinoyat” (ikki yoki undan ortiq shaxsning oldindan til 
biriktirmagan holdagi sherikligi) va “uyushgan guruh” tushunchalari o‘rtasidagi huquqiy va taktik 
chegaralarni aniq belgilash masalasi hamon munozarali bo‘lib qolmoqda. Mazkur holat jinoiy 
qilmishlarni to‘g‘ri kvalifikatsiya qilishda qiyinchiliklar tug‘dirish bilan bir qatorda, ularga nisbatan 
tezkor-qidiruv tadbirlarini rejalashtirishda differensial yondashuvni takomillashtirish zaruratini 
keltirib chiqaradi. 

Uyushgan jinoiy faoliyatning tuzilmaviy xususiyati shunda namoyon bo‘ladiki, guruh 
doirasida individual qobiliyat va maxsus bilimlarning o‘zaro bir-birini kuchaytiruvchi birlashuvi yuz 
beradi. Bu jarayonda jinoiy harakatning professional taqsimoti shakllanib, ijrochilarning funksional 
vazifalari tor ixtisoslashuvga asoslanadi. 

Zamonaviy sharoitda uyushgan jinoyatchilikka qarshi kurashish strategiyasining mazmunini 
yuqori texnologik  monitoring tizimlarini joriy etishsiz tasavvur qilib bo‘lmaydi. Ayniqsa, jinoiy 
tuzilmalarning kibermakondagi faoliyati, xususan, Internet imkoniyatlaridan ob’ektlarni saralash, 
rekruting (sheriklarni jalb etish) va jinoiy infratuzilmani ta’minlashda foydalanayotganligi tezkor-
qidiruv tadbirlarini raqamli axborot muhitiga transformatsiya qilishni taqozo etmoqda. 

O‘tkazilgan tadqiqot davomida amalga oshirilgan tizimli tahlillar, mavjud nazariy 
konsepsiyalarni qiyosiy o‘rganish hamda soha olimlarining ilmiy qarashlarini umumlashtirish 
natijasida, uyushgan jinoyatchilikning zamonaviy tushunchasi  konseptual jihatdan shakllantirildi. 

Ushbu tushuncha an’anaviy kriminalistik yondashuvlardan farqli o‘laroq, jinoiy 
tuzilmalarning nafaqat tarkibiy tuzilishini, balki ularning transchegaraviy harakatlanish dinamikasi, 
axborot-kommunikatsiya texnologiyalaridan foydalanish darajasi, iqtisodiy resurslarning 
legallashtirish mexanizmlari hamda ichki konspiratsiya tizimining latentlik xususiyatlarini 
majmuaviy tarzda o‘z ichiga oladi. 

Mazkur ishlab chiqilgan tushuncha huquqni muhofaza qilish organlariga uyushgan jinoiy 
hamjamiyatlarning zaif nuqtalarini oldindan prognoz qilish, ularning ierarxik aloqalarini 
dezintegratsiya qilish hamda tezkor-qidiruv tadbirlarining eng samarali taktik algoritmlarini tanlash 
uchun ilmiy-uslubiy poydevor bo‘lib xizmat qiladi.  

Unga ko‘ra, uyushgan jinoyatchilikning zamonaviy tavsifi – bu jinoiy uyushmalarning 
transchegaraviy xususiyati, ichki ierarxik tuzilishining tarmoqli  modellarga transformatsiyalashuvi, 
jinoiy faoliyatning yuqori darajadagi texnologik konspiratsiyasi (shifrlangan aloqa, kripto-aktivlar va 
anonimlik) hamda jinoiy kapitalning legal iqtisodiy sektorga integratsiyalashuvi kabi o‘ziga xos 
belgilarini tizimli ifodalovchi nazariy-amaliy modeldir.  

Qisqacha qilib aytganda, uyushgan jinoyatchilik – bu noqonuniy boyish va jinoiy ta’sir 
doirasini kengaytirish maqsadida vujudga kelgan, qat’iy ierarxik bo‘ysunish hamda yuqori darajadagi 
maxfiylikka asoslangan barqaror tuzilmalar tomonidan muntazam sodir etiladigan, transmilliy jinoiy 
aloqalarga va korrupsiyaviy himoya tizimlariga ega bo‘lgan, shaxs, jamiyat va davlat manfaatlariga 
jiddiy zarar yetkazadigan xavfli jinoiy hodisadir. 

Ushbu tavsif tezkor-qidiruv faoliyati sub’ektlari uchun jinoiy tuzilmalarning zaif nuqtalarini 
aniqlash, ularning moliyaviy resurslarini bloklash va masofaviy boshqaruv tizimlarini fosh etishga 
qaratilgan strategik va taktik chora-tadbirlarni ishlab chiqishning metodologik asosi bo‘lib xizmat 
qiladi. 

Xulosa qilib aytish mumkinki, uyushgan jinoyatchilikning zamonaviy transformatsiyasi, 
uning kibermakon va transchegaraviy muhitdagi yangi xavf-xatarlari mazkur sohada chuqur ijtimoiy-
huquqiy va kriminologik tahlillarni amalga oshirishni taqozo etmoqda. Doktrinal qarashlarning 
qiyosiy tahlili shuni ko‘rsatadiki, amaldagi Jinoyat kodeksining 29-moddasidagi guruhli jinoyatlarni 
malakalash bilan bog‘liq kollizion muammolar hamda pozitiv jinoyat huquqi va akademik 
kriminologiya o‘rtasidagi metodologik nomutanosibliklarni bartaraf etish dolzarb ahamiyatga ega. 
Shu munosabat bilan, uyushgan jinoyatchilik bu, g‘ayriqonuniy moddiy boylik orttirish va kriminal 
ta’sir doirasini kengaytirishni amalga oshirish maqsadida tuzilgan, qat’iy ierarxik bo‘ysunuv hamda 
yuqori darajadagi konspiratsiyaga asoslangan barqaror tuzilmalar tomonidan tizimli ravishda sodir 
etiladigan, transmilliy jinoiy aloqalar va korrupsion himoya tizimlariga ega bo‘lgan, shaxs, jamiyat 
va davlat manfaatlariga jiddiy putur yetkazuvchi o‘ta xavfli kriminal hodisa sifatida ta’riflanadi. 
Ushbu ishlab chiqilgan konseptual ta’rif tezkor-qidiruv faoliyati sub’ektlari uchun jinoiy 
tuzilmalarning tashkiliy va moliyaviy resurslarini dezintegratsiya qilishga qaratilgan strategik hamda 
taktik chora-tadbirlarni amalga oshirishda muhim metodologik poydevor bo‘lib xizmat qiladi. 

